
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ  1999  ԹՎԱԿԱՆԻ ՀՈՒՆԻՍԻ 10-Ի  N  404  ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ  ՄԱՍԻՆ
Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 1999 թվականի հունիսի 10-ի «Հայաստանի Հանրապետության պետական և այլ հիմնարկների արտաբյուջետային միջոցների սպասարկման, հաշվառման և վերահսկողության կարգը հաստատելու մասին» N 404 որոշման մեջ կատարել հետևյալ լրացումները`

1) որոշման 3-րդ կետում «(բացառությամբ» բառից հետո ավելացնել «Մարդու իրավունքների պաշտպանի արտաբյուջետային,» բառերը,

2) որոշմամբ հաստատված կարգի 4-րդ կետի 2-րդ պարբերությունում «(բացառությամբ» բառից հետո ավելացնել «Մարդու իրավունքների պաշտպանի արտաբյուջետային,» բառերը,

3) որոշմամբ հաստատված կարգի 4-րդ կետը լրացնել հետևյալ բովանդակությամբ նոր պարբերությամբ.

«Մարդու իրավունքների պաշտպանի գանձապետական բանկային արտաբյուջետային հաշիվները տնօրինվում են առանց նախահաշիվների, Մարդու իրավունքների պաշտպանի կողմից`  Մարդու իրավունքների պաշտպանի որոշումներին համապատասխան»:

2.  Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԻՄՆԱՎՈՐՈՒՄ

«Հայաստանի Հանրապետության կառավարության 1999 թվականի հունիսի 10-ի N 404 որոշման մեջ լրացումներ կատարելու մասին»  ՀՀ կառավարության որոշման նախագծի  ընդունման հիմնավորումը

1.Իրավական ակտի ընդունման անհրաժեշտությունը.

ՀՀ կառավարության վերը նշված որոշման նախագծի ընդունման անհրաժեշտությունը պայմանավորված է հետևյալ հանգամանքներով.

ՄԱԿ-ի կողմից 1993թ. ընդունված մարդու իրավունքների պաշտպանության ազգային կառույցներին վերաբերվող Փարիզյան սկզբունքներով հատկապես կարևորվում է նման կառույցների անկախությունը:
ՀՀ կառավարության 1999թ. հունիսի 10-ի N 404 որոշմամբ հաստատված կարգի 4-րդ կետի 2-րդ պարբերությամբ մասնավորապես սահմանված է, որ Հայաստանի Հանրապետության նախարարությունների, գերատեսչությունների և պետական կառավարման տարածքային մարմինների արտաբյուջետային միջոցների նախահաշիվները և գնումների անվանացանկը նշված մարմինների ներկայացմամբ հաստատվում են Հայաստանի Հանրապետության կառավարության կողմից: Այս դրույթի կիրառումը հակասում է ՀՀ սահմանադրության 83.1. հոդվածի, ինչպես նաև «Մարդու իրավունքների պաշտպանի մասին» ՀՀ օրենքի 2-րդ և 5-րդ հոդվածներով սահմանված Մարդու իրավունքների պաշտպանի (այսուհետ` Պաշտպան) անկախության վերաբերյալ դրույթներին:
«Մարդու իրավունքների պաշտպանի մասին» ՀՀ օրենքի 24-րդ հոդվածի համաձայն Պաշտպանն ինքնուրույն է տնօրինում իր ֆինանսական միջոցները, մինչդեռ վերոնշյալ որոշմամբ  Պաշտպանի արտաբյուջետային ֆինանսական միջոցների նախահաշիվները և գնումների անվանացանկը Պաշտպանի ներկայացմամբ պետք հաստատի ՀՀ կառավարությունը:
2. Ընթացիկ իրավիճակը և խնդիրները.

Համաձայն ՀՀ կառավարության 2004թ. մայիսի 6-ի N619-Ա որոշման միջազգային և դոնոր կազմակերպությունների կողմից հատկացվող ֆինանսական աջակցության ապահովման նպատակով` Պաշտպանին թույլատրվել է իրեն սպասարկող տեղական գանձապետական բաժնում  բացել արտաբյուջետային միջոցների բանկային հաշիվ: Նշված հաշվին բացառապես մուտքագրվում են Պաշտպանի և միջազգային ու դոնոր կազմակերպությունների կողմից հաստատված ծրագրերով վերջիններիս կողմից տրամադրված միջոցները, և յուրաքանչյուր դեպքում խնդիր է առաջանում մեկ անգամ ևս ստանալ այդ ծրագրերով տրամադրված գումարների տնօրինման վերաբերյալ ՀՀ ֆինանսների նախարարության համաձայնությունը և ՀՀ կառավարության թույլտվությունը, ինչը հակասում է օրենսդրությամբ ամրագրված Պաշտպանի անկախության վերաբերյալ դրույթներին: ՀՀ կառավարության կողմից արտաբյուջետային միջոցների նախահաշիվների և գնումների անվանացանկի հաստատումը ժամանակի առումով նույնպես առաջացնում է լրացուցիչ խնդիրներ, քանի որ նշված միջոցները հաճախ տրամադրվում են առանձին չափաբաժիններով և նախահաշիվը հնարավոր է լինում ներկայացնել միայն ծրագրով նախատեսված ամբողջ գումարը հաշվին մուտքագրվելուց հետո, մինչև հնարավոր է դառնում գումարի փաստացի տնօրինումն անցնում է մոտ մեկ ամիս, ինչի արդյունքում երբեմն վտանգի են ենթարկվում միջազգային և դոնոր կազմակերպություների, ինչպես նաև Պաշտպանի ծրագրերի իրականացումը:

3. Տվյալ բնագավառում իրականացվող քաղաքականությունը.

ՀՀ կառավարության 1999թ. հունիսի 10-ի N 404 որոշման և որոշմամբ հաստատված կարգի դրույթներում նախատեսված են մի շարք բացառություններ, որոնք վերաբերում են առանձին պետական մարմիններին և բխում են դրանց գործառույթների առանձնահատկություններից (որոշումը չի տարածվում ՀՀ դիվանագիտական ներկայացուցչությունների և հյուպատոսական հիմնարկների վրա,ՀՀ կառավարությունը չի հաստատում դատական, իրավապահ և դատական ակտերի հարկադիր կատարման մարմինների դեպոզիտային, ՀՀ արդարադատության նախարարության քրեակատարողական հիմնարկների դեպոզիտային, իրավաբանական անձանց սպասարկման նպատակով պետական հիմնարկների համար բացված, ինչպես նաև ՀՀ ֆինանսների նախարարության համար բացված դեպոզիտային (արտարժութային) հաշիվները): 

Սույն նախագծով առաջարկվում է վերոնշյալ բացառությունները տարածել նաև Պաշտպանի արտաբյուջետային միջոցների հաշիվների վրա` հաշվի առնելով օրենսդրությամբ ամրագրված վերջինիս գործունեության առանձնահատկությունները: Համաձայն <<Մարդու իրավունքների պաշտպանի մասին>> ՀՀ օրենքի 24-րդ հոդվածի 4-րդ մասի Պաշտպանի և նրա աշխատակազմի առաջիկա տարվա բյուջետային ֆինանսավորման հայտը (նախահաշիվը) կառավարության կողմից ընդունվելու դեպքում ընդգրկվում է պետական բյուջեի նախագծում, իսկ առարկության դեպքում` պետական բյուջեի նախագծի հետ միասին ներկայացվում է Ազգային ժողով: Կառավարությունն Ազգային ժողով և Պաշտպանին է ներկայացնում բյուջետային ֆինանսավորման վերաբերյալ առարկության հիմնավորումը: Օրենքի նշված դրույթից բխում է, որ ՀՀ կառավարությունը չի հաստատում կամ մերժում Պաշտպանի բյուջետային հայտը:
Ներկայացված իրավական ակտի նախագիծը չի ներառում գործող քաղաքականության սկզբունքային փոփոխություններ:

4. Կարգավորման նպատակը և բնույթը.

Ներկայացված նախագծի ընդունման նպատակն է կարգավորել Պաշտպանի կողմից արտաբյուջետային միջոցների օգտագործման գործընթացը՝ ապահովելով Պաշտպանի՝ Հայաստանի Հանրապետության Սահմանադրությամբ և <<Մարդու իրավունքների պաշտպանի մասին>> ՀՀ օրենքով երաշխավորված անկախությունն ու ֆինանսական միջոցներն ինքնուրույն տնօրինելու իրավունքը:

5. Ակնկալվող արդյունքը.

Ներկայացված նախագծի ընդունմամբ կվերանա իրավական ակտերի միջև հակասությունը և ակնկալվում է, որ կապահովվի Պաշտպանի ֆինանսական անկախությունն ու կբարձրանա գործունեության արդյունավետությունը, ինչը իր հերթին  դրական ազդեցություն կունենա միջազգային և դոնոր կազմակերպությունների ու շահառուների հետ հարաբերությունների վրա: 

ՏԵՂԵԿԱՆՔ

«Հայաստանի Հանրապետության կառավարության 1999 թվականի հունիսի 10-ի N 404 որոշման մեջ լրացումներ կատարելու մասին»  ՀՀ կառավարության որոշման ընդունման կապակցությամբ պետական բյուջեում ծախսերի ավելացման կամ եկամուտների  նվազման մասին

Վերը նշված նախագծի ընդունման արդյունքում 2011 թվականի ՀՀ պետական բյուջեի եկամուտների և ծախսերի ծրագրային ցուցանիշներում փոփոխություններ չեն նախատեսվում: 

ՏԵՂԵԿԱՆՔ

«Հայաստանի Հանրապետության կառավարության 1999 թվականի հունիսի 10-ի N 404 որոշման մեջ լրացումներ կատարելու մասին»  ՀՀ կառավարության որոշման ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտության կամ բացակայության մասին

Վերը նշված որոշման նախագծի ընդունումն այլ իրավական ակտերում փոփոխությունների կամ լրացումների անհրաժեշտություն չի առաջացնում:

ՏԵՂԵԿԱՆՔ

«Հայաստանի Հանրապետության կառավարության 1999 թվականի հունիսի 10-ի N 404 որոշման մեջ լրացումներ կատարելու մասին»  ՀՀ կառավարության որոշման ընդունման կապակցությամբ իրավական ակտի նախագծմանը և քննարկմանը հասարակության մասնակցության մասին.

Իրավական ակտի նախագծմանը և քննարկմանը հասարակության մասնակցության մասին կետը կիրառելի չէ, քանի որ նախագիծը օրենքով տրված լիզորությունների իրականացմանն է վերաբերում:







PAGE  

